
॥ લઘુસપ્તશતીસ્તોત્રમ્॥

॥ લઘુસપ્તશતીસ્તોત્રમ્॥
શ્રીગણેશાય નમઃ॥
યત્કર્મ ધર્મનિલયં પ્રવદન્તિ તજ્જ્ઞા
યજ્ઞાદિકં તદખિલં સકલં ત્વયૈવ ।

ત્વાં ચેતનાયત ઇતિ પ્રવિચાર્યં ચિત્તે
નિત્યં ત્વદીયચરણૌ શરણં પ્રપદ્યે॥ ૧॥

પાથોધિનાથતનયાપતિરેવ શેષ-
પર્યઙ્કલાલિતવપુઃ પુરુષઃ પુરાણઃ ।

ત્વન્મોહપાશવિવશો જગદમ્બ સોઽપિ
વ્યાઘૂર્ણમાનનયનઃ શયનં ચકાર॥ ૨॥

તત્કૌતુકં જનનિ યસ્ય જનાર્દનસ્ય
કર્ણપ્રસૂતમલજૌ મધુકૈટભાખ્યૌ ।

તસ્યાપિ યૌ ન ભવતઃ સુલભૌ વિહન્તું
ત્વન્માયયા કવલિતૌ વિલયં ગતૌ તૌ॥ ૩॥

યન્માહિષં વપુરપૂર્વબલોપપન્નં
યન્નાકનાયકપરાક્રમજિત્વરં ચ ।

યલ્લોકશોકજનનપ્રતિબદ્ધહાર્દં
તલ્લીલયૈવ દલિતં ગિરિજે ભવત્યા॥ ૪॥

યો ધૂમ્રલોચન ઇતિ પ્રથિતઃ પૃથિવ્યાં
ભસ્મીબભૂવ સમરે તવ હુઙ્કૃતેન ।

સર્વાસુરક્ષયકરે ગિરિરાજકન્યે મન્યે
સ્વમન્યુદહને કૃત એષ હોમઃ॥ ૫॥

કેષામપિ ત્રિદશનાયકપૂર્વકાણાં જેતું
ન જાતુ સુલભાવિતિ ચણ્ડમુણ્ડૌ ।

તૌ દુર્મદૌ તુ પરમામ્બરતુલ્યરૂપે
માતસ્તવાસિ કુલિશાત્પતિતૌ વિશીર્ણૌ॥ ૬॥

દૌત્યેન તે શિવ ઇતિ પ્રથિતપ્રભાવો
દેવોઽપિ દાનવપતેઃ સદનં જગામ ।

॥ લઘુસપ્તશતીસ્તોત્રમ્॥

ભૂયોઽપિ તસ્ય ચરિતં પ્રથયાઞ્ચકાર
સા ત્વં પ્રતીતિ શિવદૂતિવિજૃમ્ભિતં  તત્॥ ૭॥

ચિત્રં તદેતદમરૈરપિ યે ન પેયાઃ
શસ્ત્રાભિધાતપતિતાદ્રુધિરાદપર્ણે ।

ભૂમૌ બભૂવુરમિતાઃ પ્રતિરક્તબીજા-
સ્તેઽપિ ત્વયૈવ ગગને ગિલિતાઃ સમસ્તાઃ॥ ૮॥

આશ્ચર્યમેતદખિલં યદભૂઃ સુરારિ-
ત્રૈલોક્યવૈભવવિલુણ્ઠનજુષ્ટપાણી  ।

શસ્ત્રૈર્નિહત્ય   ભુવિ શુમ્ભનિશુમ્ભસંજ્ઞૌ
નીતૌ ત્વયા જનનિ તાવપિ નાકલોકમ્॥ ૯॥

ત્વત્તેજસિ પ્રલયકાલહુતાશનેઽસ્મિન્-
નસ્તં પ્રયાન્તિ ભુવનાન્યખિલાનિ સદ્યઃ ।

તસ્મિન્નિપત્ય શલભા ઇવ દાનવેન્દ્રા
ભસ્મીભન્વતિ હિ ભવાનિ કિમત્ર ચિત્રમ્॥ ૧૦॥

કિં  વર્ણયામિ ભવતીં  ભવતિ પ્રતાપ-
સંવર્ધનપ્રણયિની પ્રણમજ્જનેથુ ।

તત્કિં  પૃણામિ ભવતીં  ભવતિ પ્રતાપ-
સંવર્ધનિ પ્રણયિનીં  વિપદાસ્થિતેષુ॥ ૧૧॥

વામે કરે તદિતરે ચ તથોપરિષ્ટાત્
પાત્રં સુધારસયુતં વરમાતુલિઙ્ગમ્  ।

ખેટં ગદાં ચ દધતીં  ભવતીં  ભવાનીં
ધ્યાયન્તિ યેઽરુણનિભાં કૃતિનસ્ત  એવ॥ ૧૨॥

યદ્વારુણાત્પરમિદં જગદમ્બ યસ્તે
બીજં સ્મરેદનુદિનં મદનાદિરૂઢમ્ ।

માયાઙ્કિતં તિલકિતં તરુણેન્દુબિન્દુ
નાદૈરતીન્દ્રમિહ રાજ્યમસૌ ભુનક્તિ॥ ૧૩॥

આવાહનં યજનવર્ણનમગ્નિહોત્રં
કર્માર્પણં તવ વિસર્જનમત્ર દેવિ ।

મોહાન્મયા કૃતમિદં સકલાપરાધં

માતઃ ક્ષમસ્વ વરદે બહિરન્તરસ્થે॥ ૧૪॥
અન્તઃસ્થિતાપ્યખિલજન્તુષુ તન્તુરૂપા
વિદ્યોતસે બહિરિહાખિલવસ્તુરૂપા ।

કા ભૂરિશબ્દરચના વચનાતિગાસિ
દીનં જનં જનનિ મામિહ નિષ્પ્રપઞ્ચમ્॥ ૧૫॥

એતત્પઠેદનુદિનં દનુજાન્તકારિ
ચણ્ડીચરિત્રમતુલં ભુવિ યસ્ત્રિકાલમ્ ।

શ્રીમાન્સુખી દનુજપૂર્ણભગઃ ક્ષમી સ્યા-
દ્યોગી ચિરન્તનવપુઃ કવિચક્રવર્તી॥ ૧૬॥

ઇતિ લઘુસપ્તશતીસ્તોત્રં સમ્પૂર્ણમ્॥

